ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՀՈՒԼԻՍԻ 3-Ի ԹԻՎ 738-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Ներկայիս իրավիճակը և իրավական ակտի ընդունման անհրաժեշտությունը
Հայաստանի Հանրապետության կառավարության 2023 թվականի հուլիսի 20-ի թիվ 1213-Ա որոշմամբ Ուրուգվայի Արևելյան Հանրապետությունում ստեղծվել է Հայաստանի Հանրապետության դեսպանություն: 
Առաջիկայում, երկուստեք ձեռքբերված պայմանավորվածության համաձայն, նախատեսվում է բացել նաև դիվանագիտական գրասենյակներ Լյուքսեմբուրգում, Կիպրոսի Հանրապետությունում և Սերբիայի Հանրապետությունում: («Դիվանագիտական հարաբերությունների մասին» Վիեննայի կոնվենցիայի համաձայն՝ հավատարմագրող պետությունը կարող է նստավայր պետության որոշակիորեն արտահայտված նախնական համաձայնությամբ հիմնել դիվանագիտական ներկայացուցչության մասը կազմող գրասենյակներ:)
Օտարերկրյա պետություններում գործող Հայաստանի Հանրապետության դիվանագիտական ծառայության մարմիններում ծառայող դիվանագետի ծառայության հետ կապված ծախսերի փոխհատուցման չափը կարգավորվում է կառավարության 2014 թվականի հուլիսի 3-ի թիվ 738-Ն որոշմամբ:
Դեսպանություն և գրասենյակներ ծառայության մեկնող դիվանագետների ծառայության հետ կապված ծախսերի ամսական փոխհատուցման չափերը սահմանելու նպատակով վերոնշյալ որոշման N 3 հավելվածի աղյուսակը լրացվել է նոր՝ «Ուրուգվայի Արևելյան Հանրապետություն» պարբերությամբ և նոր աղյուսակով, որտեղ յուրաքանչյուր դիվանագիտական պաշտոնի համար սահմանվել է ծառայության հետ կապված ծախսերի փոխհատուցման համապատասխան չափ:
Ծառայության մեկնող դիվանագետների փոխհատուցման չափերը որոշելու նպատակով ուսումնասիրվել է ՄԱԿ-ի միջազգային քաղաքացիական ծառայության հանձնաժողովի կողմից մշակված և հաստատած՝ օտարերկրյա պետություններում ծառայող դիվանագետների ծառայության հետ կապված փոխհատուցումների չափաքանակները։ ՄԱԿ-ում դիվանագետին օտարերկյա պետությունում առձեռն վճարվող գումարի հաշվարկը հիմնվում է համապատասխան երկրում բնակվելու համար հաշվարկված ինդեքսի (Post Adjustment Index-PAI) և բազմապատկչի (multiplier) հիման վրա: Տվյալ ցուցանիշները տարբեր են յուրաքանչյուր երկրի համար: Հաշվարկների համար գնային համեմատական բազային միավոր է համարվում Նյու Յորքը: Մյուս երկրների համար ինդեքսը և բազմապատկիչը հաշվարկվում է և համեմատական է անցկացվում ելնելով Նյու Յորքի գներից (սպառողական զամբյուղից): 
ՄԱԿ-ի հաշվարկներում բոլոր պաշտոնների համար սահմանվում է զուտ աշխատավարձի սանդղակ՝ տարեկան բնականոն աճով։ Զուտ աշխատավարձի և բազմապատկչի միջոցով հաշվարկված փոխհատուցման գումարների համագումարը կազմում է զուտ գումարային հատկացումը (փոխհատուցումը), որն անհրաժեշտ է տվյալ երկրում բնակվելու համար՝ ըստ համապատասխան պաշտոնների: 
Բազմապատկչի միջոցով հաշվարկված փոխհատուցման գումարը հաշվարկվում է զուտ դրույքաչափը բազմապատկելով սահմանված բազմապատկչով (մուլտիպլիկատոր): 
Բազմապատկիչը ստացվում է համապատասխան քաղաքի գների մանրակրկիտ ուսումնասիրությունների և հարցումների միջոցով, ինչպես նաև տվյալ գնային տեղեկությունը համեմատելով Նյու Յորքի գների հետ: Այս հաշվարկները կատարվում են ելնելով հետևյալ 4 գործոններից․
1. Գների տարբերություն –տվյալ քաղաքի և Նյու Յորքի գների միջև
2. Տվյալ երկրի ինֆլիացիայի տեմպ
3. Տվյալ երկրի տարադրամի և ԱՄՆ դոլարի միջև փոխարժեքը
4.  Տվյալ երկրում գործուղված դիվանագետի ծախսերի միջինացված կառուցվածքը:
Վերոնշյալի հիման վրա գումարը բաշխվում է հետևյալ ծախսային տողերի միջև հաշվարկային ինդեքսի բաղադրիչների միջոցով (Retail Price Index-RPI-հաշվարկվում է բարդ մաթեմատիկական բանաձևով, որի հաշվարկային հիմքում դրված է Նյու Յորքի ինդեքսը (Laspeyres Index, Paasche Index, “Modified Walsh՛՛ Index))․ 

1. Ապրաքներ և ծառայություններ (In area)  (12 խումբ՝ սնունդ, խմիչք, ծխախոտ, հագուստ և կոշիկ, կահույք և կենցաղային տեխնիկա, բժշկական ծառայություն (copay) և դեղորայք, տրանսպորտ, կապ, հանգիստ և մշակութային ծախսեր, կրթություն՝ գրքեր և այլն, ռեստորան և հյուրանոց, այլ ծախսեր)
2. Վարձակալություն և դրանից բխող ծախսեր՝ կոմունալ և այլ սպասարկման ծախսեր,  /որոշ քաղաքների համար նաև սպասարկող աշխատակից/
3. Բժշկական ապահովագրություն
4. Կենսաթոշակաին ֆոնդին վճար
5. Այլ ծախսեր՝ (Out area) այն ապրանքների գումար, որոնք հնարավոր չէ ձեռք բերել տվյալ երկրում, գործուղման, տուն վերադարձի, արձակուրդային, ընտանիքի անդամների վճարվող գումար (եթե չեն գտնվում տվյալ երկրում) և այլ ծախսեր: 
[bookmark: _GoBack]Հարկ է նշել, որ նշվածներից բնակվարձը, ուսման վարձը, արձակուրդի ճանապարհածախսը, բժշկական ապահովագրությունը, կենսաթոշակային վճարումները ներառված չեն ՀՀ դիվանագետներին վճարվող փոխհատուցման մեջ: Ծախսային տողերից առանձնացվել է միայն սպառողական ապրանքների համար ինդեքս, քանի որ մյուս ծախսերը Արտաքին գործերի նախարարությունը վճարում է առանձին հաշվարկով։
Արտաքին գործերի նախարարությունը, զեկույցի մեթոդաբանությունը համապատասխանեցնելով ՀՀ դիվանագետներին վճարվող փոխհատուցման հաշվարկներին, սահմանել է հաշվարկային փոխհատուցման ազգային ինդեքս՝ օտարերկրյա պետություններում ծառայող ՀՀ դիվանագետներին վճարվող փոխհատուցման համար։
2. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ արտաքին գործերի նախարարության կողմից:
3. Նախագծի ընդունման կապակցությամբ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծով ներկայացված անհրաժեշտ միջոցները արդեն իսկ հատկացված են արտաքին գործերի նախարարությանը: Նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի էական ավելացում կամ նվազեցում չի նախատեսվում:
4. Կապը ռազմավարական փաստաթղթերի հետ. 
Կապը ռազմավարական փաստաթղթերի հետ բացակայում է։
